Սեպտեմբերի ֆլեշմոբի խնդիրների լուծումներ
Առաջին մակարդակ

1․ Երեկ Հեղինեի ծննդյան օրն էր։ Վաղն ուրբաթ է լինելու։ Շաբաթվա ի՞նչ օր էր  Հեղինեի ծննդյան տարեդարձը։
Խնդիրը կարդալուց  հետո նախ կվերհիշենք շաբաթվա բոլոր օրերը ըստ հերթականությամբ: Եթե կլինեն սովորողներ, ովքեր դեռ բանավոր չեն հիշի հերթականությամբ, համակարգչի paint նկարչական ծրագրում կմուտքագրենք երկուշաբթիից-կիրակի: Այսպես տեսանելի և ավել պարզ կլինի:

Քանի որ խնդրում ասվում է, որ վաղն ուրբաթ է, կնշանակի, որ այսօր հինգշաբթի է, իսկ եթե այսօր հինգշաբթի է, պարզ է, որ երեկ չորեքշաբթի էր: Հեղինեի տարեդարձը չորեքշաբթի էր:
Գայանե Թորոսյան

խնդիրը սովորողների հետ կարդացել ենք, թվարկել շաբաթվա օրերը, օգտվել ենք համակարգիչների օրացույցից:

Եթե Հեղինեի տարեդարձը եղել է երեկ, վաղը կլինի ուրբաթ, ապա այսօր հինգշաբթի է: Ուրեմն Հեղինեի տարեդարձը եղել է չորեքշաբթի օրը: 

Հասմիկ Ղազարյան

Սեդա Խաչատրյան

Սկզբում կրկնեցինք շաբաթվա օրերը: Հետո յուրաքանչյուր օր մի գույնով առանձնացրեցինք, և մատիտի տեսքով դասավորեցինք սեղանին:

երկուշաբթի
երեքշաբթի
չորեքշաբթի 
հինգշաբթի
ուրբաթ 
շաբաթ
կիրակի
Քանի որ վաղը ուրբաթ  է լինելու և ուրբաթը մանուշակագույն է, մանուշակագույն մատիտը առաջ քաշեցին, հասկացան, որ այսօր նարնջագույն մատիտի օրն է: Նարնջագույն մատիտն առաջ տարան, շաբաթվա օրերը մեկ անգամ էլ ասելով հասան նարնջագույնին և պարզեցին, որ այսօր հինգշաբթի է:  Այստեղ բացատեցի երեկ, այսօր, վաղը հասկացությունը: Դրնից հետո գտան, որ Հեղինեի ծնունդը չորեքշաբթի էր: 

Արմինե Գյոնջյան

Պատասխան՝ չորեքշաբթի։
2․ Սեղանին դրված էր երկու նույնպիսի տուփ շոկոլադ։ Մի տուփում եղած շոկոլադների կեսը կերան։ Սեղանին մնաց 15 շոկոլադ։ Որքա՞ն շոկոլադ կա այդպիսի երեք տուփում։
Եթե մի տուփի շոկոլադների կեսը ուտելուց հետո, 2 տուփում միասին 15 շոկոլադ  է մնացել, հետևաբար, ամեն տուփում 10 շոկոլադ է եղել։ 3 տուփում 30շոկոլադ կա։

Հռիփսիմե Առաքելյան

Սեղանին դրված է երկու նույնպիսի տուփ շոկոլադ, մի տուփում եղած շոկոլադի կեսը կերան, երկու տուփում մնաց 15 շոկոլադ։ Եթե երկու տուփ է, յուրաքանչյուր տուփի մեջ եղել է 10 շոկոլադ, մի տուփի շոկոլադի կեսը կերել են, մնացել է  5 շոկոլադ, իսկ մյուս տուփում 10 շոկոլադ։ Այդ պատճառով սեղանին մնաց 15 շոկոլադ։ 

Հարց՝ որքան շոկոլադ կա այդպիսի երեք տուփում։ Ստացվում է, որ առաջին տուփում՝  մինչև ուտելը, եղել է 10 շոկոլադ, երկրորդ տուփում 10 շոկոլադ, ուրեմն երրորդ տուփում  նույնպես կլինի 10 շոկոլադ։ Սեղանին կա 30 շոկոլադ։

Կարող ենք վերցնել երկու նույնպիսի տուփ շոկոլադ, յուրաքանչյուր տուփի մեջ լցնել 10 շոկոլադ, սովորողներին ասել, որ առաջին տուփի շոկոլադի կեսը առանձնացնեն և հաշվեն։ Սովորողները կտեսնեն, որ առաջին տուփում մնաց 5 շոկոլադ, իսկ մյուս տուփում 10 շոկոլադ։ Սեղանին մնաց 15 շոկոլադ։ 

Իսկ թե որքան շոկոլադ կլինի այդպիսի երեք տուփում։ Կհաշվեն, որ առաջին տուփում՝ մինչև առանձնացնելը, եղել է 10 շոկոլադ, երկրորդ տուփում 10 շոկոլադ, ուրեմն երրորդ տուփում նույնպես կլինի 10 շոկոլադ։ Կլինի 30 շոկոլադ։

Այս խնդիրն անպայման պետք է փորձել շոկոլադով և վերջում համտեսել😊
Անուշ Աթայան

Նախ պետք է պարզենք թե մեկ տուփում քանի շոկոլադ կա ։Երկու տուփերում կա 4 հավասար մասեր, մի մասը կերել են, մնացել է 3 հավասար մասեր։

15։3=5

5+5=10

Գտանք մեկ տուփում եղած շոկոլադների քանակը։

3 հատ 10 կլինի 30

Լուսինե Պետրոսյան Ռ․
Խնդիրը 5 տուփ մատիտով փորձեցինք լուծել։ Սկզբում երկու տուփ դրեցինք, մեկի մեջ 10 հատ, մյուսի մեջ` 5, հետո ևս 5, հասկացանք, որ յուրաքանչյուր տուփում 10֊ը մատիտ կա։ 3տուփն էլ` 30  մատիտ։

Էլյա Գրիգորյան

Պատասխան՝ 30։
3․ Վրաստան մեկնելիս Մարիան  նստած   էր գնացքի վերջից հաշված երկրորդ վագոնում։ Գնացքն ուներ 11 վագոն։ Սկզբից հաշված ո՞րերորդ վագոնում էր  նստած   Մարիան։
Խնդրի լուծման համար կկիրառենք paint նկարչական ծրագիրը, որի օգնությամբ կպատկերենք գնացքի  11 վագոնները, որոնք սկզբում կնկարենք անգույն։ Սկզբում կհաշվենք վերջից, վերջից հաշված 2-րդ վագոնը (10-րդը) կլցնենք որևէ գույնով, այնուհետև կսկսենք սկզբից հաշվելով գալ, երբ հասնենք 10-րդ վագոնին կարող ենք ուրիշ գույնով ներկել՝ տարբերությունը հասկանալու համար։ Արդյունքում կտեսնենք, որ Մարիան սկզբից հաշված նստած էր 10-րդ վագոնում։

Դիանա Գևորգյան

Լուծման քայլաշար
Քայլ 1
Հաշվում ենք նկար-պատկերումով



Քայլ 2         
Հայտնի է , որ գնացքը բաղկացած է 11 վագոնից և վերջից երկրորդ վագոնում Մարիան է նստած։ 
Վերջից հաշված մեկը հանելով հասնում ենք երկրորդ վագոնին, որտեղ  Մարիան է , հետևաբար 11-ից հանելով մեկ, ստանում ենք տասը վագոն, որի վերջին վագոնում էլ  Մարիան է։ Նույնն է, թե սկզբից հաշված 10-րդ վագոնում։
Լուծում
11-1=10

Մարինե Մարտիրոսյան
 Այս խնդիրը լուծել ենք նկարելով: Paint-ծրագրով նկարել ենք գնացք, որն ունի 11 վագոն, վերջից հաշված 2-րդ վագոնում նկարել ենք Մարիային: Սկզբից հաշվել ենք և տեսել, որ Մարիան նստած է 10-րդ վագոնում: Խնդիրը նաև խաղացել ենք սովորողների հետ:         

Մարգարիտ Թամազյան
Սովորողներին խնդիրն ավելի պատկերավոր դարձնելու համար 11 աթոռ իրար հետևից դասավորեցինք։ Վերջից հաշված երկրորդ աթոռին նստեց Մարիան։  Հետո սկզբից հաշվեցինք և տեսանք, որ Մարիան նստած է 10-րդ աթոռին։ Այսինքն՝ խնդրի պատասխանը 10-րդն է։

Մանուշակ Աբրահամյան

Այս խնդրի լուծման համար կօգտվենք Paint համակարգչային ծրագրից։ Paint-ով կնկարենք 11 ուղղանկյուն, կարող ենք նաև ուղղանկյունաձև վագոնները համարակալել։ Նախ կհամարակալենք ուղիղ հաշվով, որից հետո վագոնների ներքևում կգրենք հետ հաշվով համարակալումը։ Այնուհետև կասենք, որ Մարիան նստած էր գնացքի վերջից հաշված երկրորդ վագոնում։ Որևէ գույնով նկշենք Մարիայի վագոնի գույնը։ Պետք է նշենք, թե սկզբից հաշված որերորդ վագոնում նստած կլինի Մարիան, որը արդեն նկարում տեսանելի է և միանգամայն պարզ, Մարիան նստած էր գնացքի սկզբից հաշված 10-երորդ վագոնում։

Մոնիկա Տոնոյան

Պատասխան՝ տասներորդ։
4․ Աննան նկարեց 4 նկար։ Ամեն նկարում 2 ծաղիկ։ Ամեն ծաղկի վրա 3 թիթեռ։ Քանի՞ թիթեռ նկարեց Աննան։
Խնդիրը կարդալուց հետո որոշեցինք նկարել։ Էջը բաժանեցինք չորս մասի, ամեն մի մասում նկարեցինք 2 ծաղիկ, հետո ամեն մի ծաղկի վրա նկարեցինք 3 թիթեռ։ Սկսեցինք հաշվել թիթեռները։ Հաշվեցինք 3-ական՝ 3+3+3+3+3+3+3+3=24։ Հետո սովորողներից մեկը հաշվեց մեկ նկարի թիթեռները, ստացավ վեց թիթեռ, որից հետո 6-ական հաշվելով առաջ գնաց 6+6+6+6=24։

Մերի Գրիգորյան

Pait-  ում նկարում ենք 4 նկար, ամեն նկարում 2 ծաղիկ, ամեն ծաղկի վրա 3 թիթեռ։

Հետո սկսում ենք հաշվել  ծաղիկների քանակը, տեսնում ենք, որ 4 նկարում 2֊ ական ծաղիկ է և դա կարելի է բազմապատկման միջոցով հաշվել, քանի որ ծաղիկները նկարներում հավասար քանակությամբ են` 4×2=8 ծաղիկ։

Այնուհետ, նույն կերպ կհաշվենք թիթեռները, քանի որ նրանք ևս հավասարաչափ են   բաշխված նկարներում՝ ծաղիկների վրա։ Կստացվի`

 8x3=24 թիթեռ`  4 նկարում։

Անահիտ Նավասարդյան

Լուսինե Գասպարյան
Պատասխան՝ 24։
5․ Աստիճաններով  տուն բարձրանալիս Հայկն ամեն քայլին երկու աստիճան էր անցնում։  Տասնմեկ քայլից նա տուն հասավ։ Քանի՞ աստիճան բարձրացավ Հայկը։
Խնդիրը խաղացինք հենց դպրոցի աստիճանների վրա։ Մեր դասընկեր Հայկը կանգնեց աստիճանների ներքևում և սկսեց ամեն քայլին երկու աստիճան բարձրանալ։ Մենք հաշվում էինք քայլերը։ Տասնմեկ քայլից նա հասավ տեղ։ Քանի որ Հայկն ամեն քայլին երկու աստիճան էր բարձրանում, ստացվեց, որ նա բարձրացավ 22 աստիճան ՝ 11x2=22

Կարինե Մամիկոնյան

Խնդիրը  կկարդամ, այնուհետև սովորողները կպատմեն ու խաղի միջոցով կհաշվենք։ Մեկ քայլի դեպքում 2 աստիճան կբարձրանանք, 2 քայլի դեպքում՝ 4, 3 քայլ՝ 6, 4 քայլ՝ 8, 5 քայլ՝ 10, 6 քայլ՝ 12, 7 քայլ՝ 14, 8 քայլ՝ 16, 9 քայլ՝ 18, 10 քայլ՝ 20, 11 քայլ՝ 22 աստիճան։ Արդյուքնում կստացվի 22 աստիճան։

Սիդոնյա Վիրաբյան

Այս խնդիրը , լուծել ենք  խաղալով: Քանի որ մեր դասասենյակը երկրորդ հարկում է, սովորողները սկսեցին աստիճանները բարձրանալ երկուական: Եվ հաշվեցինք  22 աստիճան:

Այս խնդիրը լուծել ենք նաև նկարելով:

Աշխեն Թադևոսյան

Դասարանում կարդացել և քննարկել ենք խնդիրը և երեխաները կարդալուց անմիջապես հետո նշեցին, որ պետք է 11- բազմապատկենք 2-ով, կստանանք 22։

Լուսինե Հակոբյան

Պատասխան՝ 22։
6․ Հրաչյան, Ռոբերտը, Արեգը և Արփին իրար հետևից՝ մեկ շարքով քայլում էին դեպի լողավազան։ Առջևից գնում էր տղաներից մեկը, հետո գնում էր Հրաչյան, Արեգը գնում էր Արփիի հետևից։  Թվարկի՛ր լողավազան գնացողների հերթականությունը։
Դասարանում մենք անվանափոխեցինք սովորողներին և խնդիրը վերածեցինք խաղալով: Քանի որ առաջին տղան հայտնի չէր, թե ով է, ապա առջևում կանգնեց Հրաչյան: Արփին կանգնեց Արեգի հետևում  և շարունակեցին Հրաչյային: Ստացվեց հետևյալ հերթականությունը՝ Հրաչյա,  Արեգ, Արփի: Շարքից դուրս մնաց Ռոբերտը, հետևաբար անհայտ տղան Ռոբերտն էր: Նա էլ կկանգնի Հրաչյայից առաջ:

Սաթենիկ Սիմոնյան

 խնդիրը լուծեցինք հետևյալ կերպ, 4 երեխա կանգնեց` ենթադրեցինք, որ մեր խնդրի հերոսներն են։ Սկսեցինք կանգնել այնպես, որը գիտեինք. Կանգնեց Հրաչյան, Արեգը Արփիի հետը, քանի որ առաջին մասնակիցը չգիտեինք ով է, տղա պետք է լիներ,  մնացել էր Ռոբերտը, առաջինը կանգնեց նա։ Ստացանք հետևյալ հերթականությունը` Ռոբերտ, Հրաչյա, Արփի, Արեգ։

Մայրանուշ Համբարձումյան

Այսօր, սովորողների հետ, լողավազանից վերադառնալիս, որոշեցինք խնդիրը լուծել: Թերթիկները նախապես պատրաստել էի, խմբից առանձնացրեցի մեկ աղջիկ և երեք տղա, պայմանականորեն ընդունեցինք, որ նրանք ունեն նույն անունները ինչ առաջադրված է խնդրում: Ապա վերադասավորվեցինք  ըստ խնդրի պայմանների և արդեն երկրորդ նկարում ունեցանք խնդրի լուծումը:

Տաթև Թամազյան

Շատ լավ խնդիր է դասարանի սովորողների հետ խաղալու համար։ 

Լողավազան գնացողների հերթականությունը հետևյալն է. 

1. Առջևից մեկը (Ռոբերտ)

2. Հրաչյան

3. Արփի
4. Արեգ
Արդյունքում՝ Ռոբերտ, Հրաչյան, Արփի, Արեգ 
Մարի Միքայելյան

Պատասխան՝ Ռոբերտ, Հրաչյա, Արփի, Արեգ

7․ Հենրին ուներ 48 մատիտ։ Նա իր մատիտները պետք է դասավորեր 10 տեղանոց տուփերի մեջ։ Ամենաքիչը քանի՞ այդպիսի տուփ պետք կլինի Հենրիին բոլոր մատիտները տեղավորելու համար։
2-րդ դասարանցիների հետ խնդիրը կարդացինք, քննարկեցինք: Հետո հաշվեցինք 48 հատ մատիտ: Ընդհանուր խմբից սկսեցինք հաշվել ու առանձնացնել 10-ական մատիտներ: 4 այդպիսի խումբ ստացվեց: Մնացած 8 մատիտները որոշեցինք դասավորել 5-րդ տուփում: Ստացվեց, որ մեզ ամենաքիչն անհրաժեշտ է 5 տուփ: Խնդիրը նկարեցինք:

Անահիտ Հարությունյան

Քանի որ մեկ տուփում 10 մատիտից շատ չենք կարողանա դնել, մեզ պետք կգա 4 հատ տուփ: Կստացվի՝ 40 մատիտ տեղավորեցինք:

8 մատիտի համար ևս 1 տուփ՝ թողնելով 2 տեղ ազատ: 

Ստացվում է 5 տուփ:

Լուսինե Պետրոսյան Գ․
Խնդիրը կլուծենք խաղալով։ Կվերցնենք 48 մատիտ և 10 տեղանոց տուփեր։ Կսկսենք ամեն տուփում տաս մատիտ դնել, քանի որ տուփը 10 տեղ ունի։ 4 տուփ դնելուց հետո կտեսնենք, որ 8 մատիտ դեռ մնացել է։ Կավելացնենք ևս մեկ տուփ։ Կստացվի 4 տուփում 10-ական մատիտ և մեկ տուփում 8 մատիտ։ Օգտագործեցինք ամենաքիչը 5 տուփ։

Մարինե Մանուկյան

10-ական մատիտ կառանձնացնենք ամեն տուփի համար, կստացվի 5 տուփ: Եթե ձեռքի տակ հարմար իրեր չկան, կնկարենք: 

Քրիստինե Գրիգորյան

Քանի որ 2-րդ դասարանի սովորողները արդեն գիտեն, թե որոնք են տասնյակները, միավորները, նրանց հետ նմանատիպ խնդիրներ շատ ենք լուծում։

Նախ կհաշվենք, թե 48-ը քանի տասնյակ է։ Քանի որ 48-ը 4 տասնյակ և 8 միավոր է, կհասկանանք, որ մեզ անհրաժեշտ է 4-ից առնվազն 1 տուփ ավել, որ կարողանանք տեղավորել բոլոր մատիտները։ Հետևաբար անհրաժեշտ է ամենաքիչը 5 տուփ։

Զատա Սեդրակյան

Պատասխան՝ 5։
8․ Երկու ընկեր  միասին կերան 17 պաղպաղակ: Մեկը մյուսից 5 պաղպաղակ շատ կերավ: Քանի՞ պաղպաղակ կերավ շատակերը:
Շատակերը կերավ 11 պաղպաղակ:

Մարիամ Մանասյան

Paint նկարչական ծրագրով նկարել ենք երկու ընկերներին, այնուհետև 17 պաղպաղակ։  5 պաղպաղակը  նախապես առանձնացրեցինք մի կողմ, մնացած 12 պաղպաղակն էլ հավասարապես բաժանեցինք 2 ընկերների միջև՝ 12:2= 6

Յուրաքանչյուրը ստացավ 6 պաղպաղակ, այնուհետև շատակերին տվեցինք ևս 5 պաղպաղակ։

Ստացվեց մի ընկերոջ մոտ 6 պաղպաղակ, մյուսի մոտ 11 պաղպաղակ։

Նույնը կարելի է անել մատիտներով։ 

Լենա Վարդանյան

Խնդիրը դասարանում քննարկել ենք կենֆետների օրինակով։ Նախ  17-ից հանեցինք 5, այնուհետև  ստացված պատասխանը բաժանեցինք 2-ի, որպեսզի հասկանանք, թե քանի պաղպաղակ կերան ընկերները հավասարապես։ Քանի որ խնդրի պայմանում  ասվում է, որ ընկերներից մեկը 5 պաղպաղակ  շատ կերավ, հետևաբար պատասխանին ավելացնում ենք 5։ Արդյունքում   կստացվի, որ շատակերը կերել է 11 պաղպաղակ։

17-5=12

12:2=6

6+5=11

Անուշ Բարխուդարյան

Միասին կերել են 17 պաղպաղակ, մեկը մյուսից ավել կերել է 5 հատ: Սկզբի համար կհանենք շատակերի կերած ավել 5 պաղպաղակը, կմնա 12 պաղպաղակ: Քանի որ երկուսով են կերել, ստացված 12-ը կբաժանենք երկու ընկերոջ միջև,12:2=6: Ստացանք, որ քիչ ուտող ընկերը կերել է 6 պաղպաղակ, շատակերը կերել է այդքան և 5 հատ էլ ավել, կվերադաձնենք ավել կերած 5-ը, 6+5 կստանանք 11: 

Անահիտ Մելքոնյան

Սկզբում 17-5=12 պաղպաղակ:

Այսպես կհավասարվեն պաղպաղակների քանակները երկու ընկերոջ մոտ:

12:2=6 սա կլինի մեկ ընկերոջինը, 

6+5=11 սա կլինի շատակերինը:

Սրբուհի Ներսիսյան

Պատասխան՝ 11։
9․ Մայան ուներ դեղձ, խնձոր, սալոր և տանձ: Քանի՞ ձևով կարող է նա նշված մրգերից երեքով մրգային աղցան պատրաստել:
Մրգերի տեղը օգտագործեցինք.4  տարբեր  գույների մատիտներ:Սկսեցինք դասավորել 3 -ական մատիտները, որ նույն մատիտների գույների կոմբինացիան /համակցություն/  չկրկնվի: Այսպես՝ 

Կ- կարմիր
Դ.-դեղին
Մ-մանուշակագույն
Ծ.-ծիրանագույն
Կ. Դ. Մ. Ծ.

Կ. Դ. Մ.

Կ. Դ. Ծ.

Կ. Մ. Ծ.

Դ. Մ. Ծ.

Անահիտ Ավագյան

Նախ գծեցինք աղյուսակ և գրեցինք ունեցած մրգերը և սկսեցինք հերթով համադրել, ստացվեց, որ 4 ձևով կարող ենք պատրաստել աղցան։

1)Դեղձ, խնձոր, տանձ։
2)Խնձոր, դեղձ, սալոր։
3)Տանձ, խնձոր, սալոր։
4)Սալոր, տանձ, դեղձ։

Գոհար Սմբատյան
Քանի որ նախաճաշին սովորողները միշտ իրենց հետ միրգ են բերում, հենց այդ մրգերով էլ լուծեցինք այս խնդիրը:

Ափսեի մեջ դրեցինք խնձոր, դեղձ, սալոր և տանձ, այնուհետև սովորողներին ասացի, թե քանի եղանակով կարող ենք ափսեի մեջ երեք տեսակի միրգ թողնել, արդյունքում ստացվեց 4 եղանակով։

Լուսինե Բարխուդարյան
Մայան կարող է ընտրել երեք միրգ  4 տարբեր ձևով.

1. Դեղձ, խնձոր, սալոր

2. Դեղձ, խնձոր, տանձ

3. Դեղձ, սալոր, տանձ

4. Խնձոր, սալոր, տանձ

Հետևաբար, կա 4 տարբեր ձև:

Այս խնդիրը կարելի է խաղարկել նաև բանջարեղեններով թթուդրիկի ժամանակ։

Անի Գրիգորյան
Պատասխան՝ 4։
10․ Դասարանում սովորողներից ամենամեծը ծնվել է հունվարին, ամենափոքրը՝ դեկտեմբերին։ Հայտնի է, որ փետրվարից մինչև նոյեմբեր ծնվել է 24 սովորող։  Քանի՞ սովորող կա դասարանում, եթե և՛ հունվարին, և՛ դեկտեմբերին ծնվել է մեկ սովորող։
Նախ կարդացինք խնդիրը, հասկացանք պահանջը, այնուհետև սկսեցինք լուծել:

Ըստ խնդրի՝ դասարանում սովորողներից ամենամեծը ծնվել է հունվարին, ամենափոքրը՝ դեկտեմբերին։ Հայտնի է,  որ փետրվարից մինչև նոյեմբեր ծնվել է 24 սովորող։  Պահանջվում է գտնել, թե քանի սովորող կա դասարանում, եթե և՛ հունվարին, և՛ դեկտեմբերին ծնվել է մեկ սովորող։

Երբ խնդիրը կարդացինք, սովորողները արագ գտան պատասխանը: Ասացին, որ հունվարի և դեկտեմբերի ծնված 2 սովորողին կավելացնենք 24 սովորող ու ընդհանուր  կստացվի 26 սովորող: Խնդիրը լավ առիթ էր կրկնելու ամսանունները: 

Քրիստինե Հովսեփյան

Կարող ենք մուտքագրել ամիսները բացի հունվարից և դեկտեմբերից, հաշվենք,տեսնենք, որ 10 ամիս եղավ, եթե հունվարին և դեկտեմբերին ծնվել է մեկ սովորող, նշանակում է 24 սովորողին պետք է երկուսն էլ ավելացնենք: Կստացվի 26 սովորող:

Տաթև Սահակյան

Սովորողների հետ խնդիրը լուծելիս սկսեցինք հաշվել ՝  յուրաքանչյուր եղանակ քանի ամիս է տևում, ամիսները խմբավորեցինք ըստ եղնակների, հաշվեցինք ՝ շաբաթը ամիսը քանի օր ունի և այլն։ Դասարանում 22 սովորողներից ընտրեցինք 2-ին՝ Ավետը ամենափոքր սովորողն է, Ռոբը ամենամեծն է։ Պայմանական ընդունեցինք, որ Ավետը ծնվել է դեկտեմբերին, Ռոբը՝ հունվարին։ Մյուս 20 սովորողները ընդունեցինք, որ ծնվել են փետրվարից նոյեմբեր ամիսներին։ Թվարկեցին ամիսները։ Վերջում սովորողների ընդհանուր թիվը պարզելու համար, հաշվեցինք նաև ամեափոքր և ամենամեծ սովորողներին էլ։ Այս սկզբունքով հաշվեցինք մի անգամ էլ խնդրում նշված թվերով։ 24-ը ծնվել են փետրվարից նոյեմբեր, երկուսն էլ՝ մեկը՝ դեկտեմբերին, մյուսը՝ հունվարին, ընդհանուր 26 սովորող

Մարգարիտ Հովնանյան

Պատասխան՝ 26։
